9.       SAŽETAK

Gluhoća je termin koji se terminološki često razumijeva kao oštećenje sluha, pri čemu se najčešće ne razmatra kao oštećenje, definirano kvantitetom i kvalitetom oštećenja sluha, već i procesima čujenja i slušanja, a koji spadaju u senzoričko-psihološke dimenzije čovjeka. Obzirom da gluhoća najviše pogađa sposobnost komuniciranja zbog nemogućnosti prijema, prerade i apstrahovanja komunikativnog sadržaja, potrebno je ukazati na značaj prestruktuiranja u razvoju primjenjivih komunikacijskih modela kada je u pitanju gluha populacija. Gluhe osobe i pored sistematskog obučavanja oralnom jeziku koji je za njih neophodan zbog njihovih komunikacijskih interakcija sa čujućom sredinom u kojoj žive i dalje svoju komunikaciju unutar populacije odvijaju putem znakovnog jezika, odbijajući oralizam kao sredstvo komunikacije unutar populacije. Na taj način gluhe osobe marginaliziraju oralnu komunikaciju, što definiramo kao problem, koji otežava konačni cilj re/habilitacije. U ovom radu obrazložen je problem koji artikulira upotrebu dva komunikacijska sistema gluhih osoba, oralno-glasovnog govora i jezika i znakovnog jezika. Predmet istraživanja bile su gluhe osobe koje su u toku procesa edukacije i re/habilitacije i gluhe osobe koje su prošle proces edukacije i re/habilitacije, a koje u odnosu na svoje psihofizičke sposobnosti i mentalni sklop preferiraju upotrebu oralnog jezika kojim su edukovani kroz edukaciju i re/habilitaciju ili upotrebu znakovnog jezika kojim su spontano edukovane kroz školovanje. Cilj je bio definirati ulogu oralizma i znakovnog jezika u komunikaciji kako kod jedne tako i kod i druge grupe ispitanika i utvrditi kojem sistemu komunikacije preferiraju ispitanici tokom i nakon edukacijsko-re/habilitacijskog procesa. Istraživanje je urađeno na uzorku od 80 ispitanika, a za potrebe ispitivanja konstruisan je upitnik sa odgovorima Likertovog tipa. Od metoda rada korištena je metoda deskriptivne analize, faktorska i diskriminacijska analiza. Na osnovu rezultata istraživanja sa sigurnošću je potvrđeno da gluhi ispitanici više preferiraju znakovni jezik zbog urođenog gubitka slušnog doživljaja, koji je osnova za fonološki razvoj – oralni razvoj i da gluhe osobe imaju bilingvističku orijentaciju i raduju se da mogu komunicirati i jednim i drugim jezikom. 

